
  सितम्बर २०१५ -दादावाणी- हिन्दी


  निंदा व टीका के जोखिम


  संपादकीय


  जीवन व्यवहार चलाने के लिए वाणी एक महत्व पूर्ण साधन है। यह वाणी हमारे द्वारा बोले जानवाले शब्दों में व्यक्त होती है। लेकिन कभी-कभी जाने-अन्जाने वाणी का अपव्यय हो जाता है। वाणी का अपव्यय अर्थात् उल्टी (गलत) वाणी का प्रयोग करना और दुव्र्यय अर्थात् वाणी का प्रयोग गलत जगह पर करना। अब ऐसी उल्टी या सीधी वाणी किस वजह से बोली जाती है, इसका रहस्य परम पूज्य दादा भगवान (दादाश्री) ने बताया है। दैनिक जीवन में स्थूल रूप से हमें उल्टी वाणी के विविध रंगरूप दिखाई देते हैं। जैसे कि नेगेटिव बोलना, अपशब्द, ताने मारना, निंदा, टीका, बुराई करना, तिरस्कार, तरछोड़, कठोर भाषा, तंतीली भाषा वगैरह।


  प्रस्तुत अंक में वाणी से खड़े होनेवाले निंदा नामक दोष का सूक्ष्मता से विवरण किया गया है। जैसे निंदा क्या है, निंदा और टीका में क्या फर्क है, निंदा किस वजह से की जाती है, उसके पीछे के अभिप्राय, निंदा का स्पर्धा से संबंध, निंदा ही हिंसक भाव, अवर्णवाद-गाढ़ निंदा वगैरह। मूलत: निंदा के दोष में अहंकार का ही गुण है।


  किसी भी व्यक्ति की निंदा कब की जाती है? जब उस व्यक्ति के बारे में (लिए) उल्टे, नेगेटिव अभिप्राय हों तो। ऐसे अभिप्रायों का कारण उस व्यक्ति की ओर से अपमान हुआ हो, उसके प्रति मोह की मार पड़ी हो, धार्यु नहीं हुआ हो। खुद का नुकसान या लोभ के कारण नेगेटिव अभिप्राय पड़ (हो) जाते हैं, फिर राग-द्वेष की परंपरा बन जाती है और फिर स्थूल रूप से निंदा के स्वरूप में बाहर निकलती है। अर्थात् मूल में अहंकार काम कर जाता है।


  अध्यात्म मार्ग में निंदा बहुत बड़ा बाधक दोष है, जो दैनिक जीवन में आसानी से एक रूप हो गया है। सबसे पहले तो यह समझना है कि यह दोष कब हो जाता है और फिर इसे पकड़ना बहुत कठिन है। निंदारूपी दोष के निर्माण के तले अध्यात्मिक प्रगति करना संभव नहीं है। एक ही निंदारूपी आँधी, साधक के जीवन में सालों तक की गई साधना से जो पौधे उगे हों, उन्हें एक ही बार में पूरा तहस-नहस कर देती है। जिस तरह दीमक लकड़ी का अस्तित्व खत्म कर देती है, उसी तरह जब तक किसी व्यक्ति के प्रति नेगेटिव स्पंदन होंगे, निंदा, बुराई या टीका की जाएगी तब-तक सालों बीत जाने पर भी मोक्षमार्ग में एक इंच भी आगे नहीं बढ़ पाएँगे।


  निंदा के जोखिम के बारे में दादाजी कहते हैं कि ‘एक घंटे की गई निंदा से मनुष्य आठ पशुओं की योनि का आयुष्य बाँध लेता है।’ निंदा करने से ज्ञान पर आवरण आ जाते हैं। जो आत्मज्ञान और केवलज्ञान में भी बाधक है। नेगेटिव वाणी, औरों को दु:ख देनेवाली वाणी, निंदा करनेवाली वाणी, कषाय उत्पन्न करनेवाली वाणी नहीं बोलनी चाहिए। विचक्षण मनुष्य उसे कहा जाता है कि जिसे जागृति रहे कि निंदा करने के क्या परिणाम आएँगे। हम महात्माओं को जागृतिपूर्वक पुरुषार्थ शुरू करना है कि अब निंदा में नहीं पड़ना है और यदि हो जाए तो प्रतिक्रमण से साफ करके नौ कलमें और प्रार्थनारूपी बीज बो देने हैं।


  अपना ध्येय ऐसा होना चाहिए कि, निंदा कषाय को साफ करके उसे ज्ञान की समझ से निर्मूल कर सकें। इस ध्येय की प्राप्ति में यह वाणी हमारे लिए अवश्य ही सहायक होगी, यही अभ्यर्थना है।


  जय सच्चिदानंद


  (पृ. ४)


  निंदा व टीका के जोखिम


  साफ दिल नहीं करता किसी की निंदा


  प्रश्नकर्ता : हम रोज़ सुबह भगवान की भक्ति करते हैं फिर भी हमें किसी की निंदा के विचार क्यों आते हैं?


  दादाश्री : तो और क्या आएँगे? जो माल भरा है, वही निकलेगा! मुझे निंदा करने के विचार नहीं आते, क्योंकि मैंने ऐसा (ये) माल नहीं भरा है। जबकि आपने तो यह (ऐसा) भी भरा है और वह भी भरा है।


  प्रश्नकर्ता : यदि हम सच्चे दिल से, सच्चे अत:करण से भगवान की भक्ति करने बैठे हों तो भी ऐसे विचार आते हैं।


  दादाश्री : सच्चे दिल से और सच्चे अंत:करण से भक्ति करनेवाले के लिए तो भगवान यहाँ करीब ही है। लेकिन सच्चे दिल से कभी भी किया ही नहीं है। सिर्फ मन में मानते हैं कि सच्चे दिल से कर रहा हूँ।


  प्रश्नकर्ता : भगवान तो सिर्फ इतना ही देखते हैं कि इसका दिल साफ है या नहीं?


  दादाश्री : नहीं। दिल साफ-वाफ नहीं और भगवान कोई यों दिल देखने जाते भी नहीं। वे कैमेरा नहीं देखते, फोटु कैसा आया है सिर्फ इतना ही देखते हैं। इसने पछतावा (पश्चाताप) किया या नहीं भगवान इतना ही देख लेते हैं।


  दिल तो कब साफ होता है? कि सभी तरह के पश्चाताप होते रहते हों। यह तो कुछ बातों में होता है और कुछ बातों में फिर उसे आनंद भी आता है। किसी की निंदा करने में आनंद आता है। इसलिए भगवान यदि दिल को देखेंगे तो दिल तो गंदा ही दिखता रहेगा।


  ‘खुद क्या कर रहा है?’ इसका भान नहीं है बेचारे को, इसलिए ऐसा करता रहता है। दु:खी इंसान ही किसी की (निंदा) टीका करता है। दु:खवाला किसी को तंग करता है। सुखी इंसान किसी की (निंदा) टीका नहीं करता। ये दु:खी लोग हैं तो भले करें और यदि इससे आनंद मिलता हो तो करें।


  निंदा और टीका में फर्क


  प्रश्नकर्ता : आप्तसूत्र में लिखा है कि, ‘हमारी टीका करने का लोगों को अधिकार है। हमें किसी की टीका करने का अधिकार नहीं है।’ तो निंदा और टीका में क्या फर्क है?


  दादाश्री : टीका अर्थात् क्या कि उसके प्रत्यक्ष दिखनेवाले दोषों को ओपन (खुला) करना, उसे टीका कहते हैं। और निंदा यानी दिखनेवाले और नहीं दिखनेवाले सभी का राग अलापते रहता है। उसके बारे में उल्टा (गलत) ही बोलते रहना, उसे निंदा कहते हैं।


  प्रश्नकर्ता : निंदा कब कहा जाता है?


  दादाश्री : निंदा तो, हमें खुद को भी पता


  (पृ. ५)


  होता है कि इसकी निंदा कर रहे हैं, ऐसा। हमें खुद को पता भी चलता है। उसका कुछ नुकसान हो जाए ऐसा वाक्य उसके बारे में बोलना, या फिर उसे बुरा लग जाए ऐसा वाक्य बोलना, यह सब निंदा ही कहलाता है न। किसी को खुश करना आता है आपको या नहीं आता? और जिस वाक्य से वह नाखुश हो जाए वे सब निंदा ही हैं। खुश करना आता है या नहीं आता? खुशामद करके खुश करते हैं या नहीं करते? जब कि निंदा कोई खुशामद करके नहीं की जाती।


  जहाँ राग-द्वेष, वहाँ निंदा


  प्रश्नकर्ता : लेकिन सत्य जानने के लिए टीका-टीप्पणी तो करनी चाहिए न?


  दादाश्री : हाँ। सबकुछ करना चाहिए। सभी प्रकार की टीका-टीप्पणी करें तो हर्ज नहीं है। सत्य तो पूरा जानना चाहिए न! सत्य यानी मंथन से होता है। मंथन के सिवा सत्य प्राप्त नहीं हो सकता।


  लिखावट (लेख) की टीका करो लेकिन द्वेष नहीं होना चाहिए। समझ में आया या नहीं? टीका करो लेकिन द्वेष नहीं होना चाहिए। जब द्वेष हो जाता है तब निंदा कहलाती है। जब राग-द्वेष होते हैं तब निंदा हो जाती है।


  अभिप्राय से राग-द्वेष इसलिए (उससे) निंदा


  प्रश्नकर्ता : ये राग-द्वेष कौन करवाता है?


  दादाश्री : हमारे अभिप्राय हमें राग-द्वेष करवाते हैं। अभिप्राय बंधे कि राग-द्वेष होते हैं। जिसके प्रति अभिप्राय नहीं, उसके प्रति राग-द्वेष भी नहीं। किसी भी प्रकार का अभिप्राय देना, वह जोखिम है।


  जिस वस्तु पर ज़बरदस्त अभिप्राय बैठ जाए तो उसे वहाँ अटकण (जो बंधनरूप हो जाए, आगे नहीं बढऩे दे) हो ही जाती है। अभिप्राय सब तरफ बंटे हुए हों तो निकालना आसान होता है, लेकिन अटकण जैसा हो तो निकालना मुश्किल है। वह बहुत भारी रोग है।


  लोकसंज्ञा इसमें बहुत काम करती है, लोगों का माना हुआ खुद ‘बिलीफ’ में रखता है कि यह अच्छा है और यह खराब। फिर बुद्धि निश्चित करती है और काम करती है।


  निंदा ही कषाय


  प्रश्नकर्ता : निंदा करते समय आवेश में होते हैं, गुस्से में होते हैं। फिर उस समय जागृति नहीं रहती।


  दादाश्री : हाँ। इसे ही कषाय कहते हैं। कषाय यानी औरों के कब्जे में हो गया। उस समय वह बोलता है, लेकिन फिर भी खुद जानता है कि यह गलत हो रहा है। ऐसा पता होता है और कई लोगों को पता नहीं भी होता, बिल्कुल भी पता नहीं होता। यों ही (बोलते रहते हैं)। थोड़ी देर के बाद पता चलता है। हाँ, यानी उस समय वह जानता तो था लेकिन देख नहीं रहा था।


  पूरा जगत् कषाय के अधीन है, खुद अपने अधीन नहीं है। अगर अपने अधीन रहता तो ऐसा नहीं करता। कषाय क्यों खड़े हुए? अज्ञानता के कारण! अज्ञानता क्यों खड़ी हुई? संयोगों के दबाव से!


  जिस कषाय को निर्मूल करने के लिए यह व्यवहार करना है, उसी व्यवहार से कषाय खड़े हो जाते हैं!


  व्यक्तिगत बात करनी, वह निंदा


  किसी भी इंसान की व्यक्तिगत बात करने का कोई मतलब ही नहीं है। सामान्य भाव से बात समझने की ज़रूरत है। व्यक्तिगत बात करना, वह तो निंदा कहलाती है। और निंदा तो अधोगति में जाने की निशानी है! ऐसा धंधा कौन करेगा? और इंसान


  (पृ. ६)


  की निंदा करना ही उसे मारने के समान है इसलिए निंदा में तो बिल्कुल भी नहीं पड़ना चाहिए। यह पाप ही है।


  जगत् सामान्य भाव से है। कोई मालिक नहीं है इसका, किसी की मालिकी नहीं इस पर। जिसे जो अनुकूल आए, वैसा ही वह करेगा। उसकी आप निंदा नहीं कर सकते, ‘वह गलत है’ ऐसा नहीं कह सकते, ‘यह गलत है’ ऐसा सोच भी नहीं सकते। ये सारा कुदरती संचालन है!


  निंदा के पीछे अंदर प्रतिकार (ज़ंग) है हिंसकभाव का


  प्रश्नकर्ता : दादा, यह जानने के बावजूद अभी भी बोल दिया जाता है।


  दादाश्री : नहीं, अंदर प्रतिकार (ज़ंग) होता ही है। निंदा का प्रतिकार होता ही है, वह हिंसकभाव है।


  प्रश्नकर्ता : समझ में आता है कि ऐसा नहीं करना चाहिए, फिर भी हो जाता है।


  दादाश्री : फिर भी हो जाता है, क्योंकि इसके पीछे हिंसकभाव है इसलिए गुदगुदी करना चाहें तो भी नहीं हो पाती। जहाँ हिंसकभाव होता है वहाँ गुदगुदी कर ही नहीं सकते।


  प्रश्नकर्ता : जहाँ हिंसकभाव होता है, वहाँ गुदगुदी नहीं होती?


  दादाश्री : हाँ। किसी को खुश करना आता है या नहीं आता? भले ही ऊपर-ऊपर से या अंदर हाॢटली, दोनों तरह से खुश कर सकते हैं। ऊपर-ऊपर से हो तो भी खुश हो जाते हैं न। हाॢटली हो तो भी खुश हो जाते हैं। ये दो तरीके हैं, लेकिन खुश करने के तरीके और बुरा लगने के तरीके भी तो होते ही हैं न


  प्रश्नकर्ता : हाँ दादा। लेकिन अगर मुझे सत्य नहीं लगता हो तो कैसे उनके पाँव लगूँ। मुझे कुछ सच्चा लगता ही नहीं हो, (तो खुश कैसे करूँ?)


  दादाश्री : ऐसा है न कि इस जगत् में जितनी भी शक्तियाँ हैं न, उनकी टीका नहीं करनी चाहिए। मेरे कहने का मतलब है कि किसी भी मामले में सच या झूठ ऐसी टीका नहीं करनी चाहिए। उन्हें जैसा है वैसा कहने देना चाहिए हमें। अगर उनका अनुकूल नहीं लगे तो हमें वहाँ नहीं जाना चाहिए।


  फर्क ‘टीका’ और ‘चेतावनी’ में


  प्रश्नकर्ता : टीका करे लेकिन अगर वह चेतावनी के रूप में हो तो उसमें कोई हर्ज है क्या?


  दादाश्री : ना। नहीं उसे टीका की कहलाएगी।


  प्रश्नकर्ता : अगर कोई इंसान गलत राह पर, गलत पंथ में चला गया हो, तो कई मित्रों से ऐसा कहूँ कि वह वाममार्ग है, वहाँ मत जाना। तो वह टीका कहलाएगी या चेतावनी कहलाएगी?


  दादाश्री : नहीं, यह तो आप उन्हें चेतावनी दे रहे हो। अगर कोई चेतावनी दे रहा है तो वह प्रकाश स्तंभ के समान है। आप उसे चेतावनी के रूप में देते हो, उसके हित के लिए देते हो, लेकिन वह उसे अहित लगता है, टीका जैसा लगता है।


  प्रश्नकर्ता : तो क्या करना चाहिए?


  दादाश्री : ऐसा है न कि जो शब्द उगे नहीं वे फिर से नहीं कहने चाहिए, वहाँ पानी नहीं छिड़कना चाहिए। व्यर्थ में पानी छिड़कते रहने से अपना पानी बेकार जाएगा।


  प्रश्नकर्ता : लेकिन अगर उगने की संभावना हो तो?


  दादाश्री : उगने की संभावना हो तो पानी छिड़कना, उसे उगाने के लिए हमें प्रयत्न करने


  (पृ. ७)


  चाहिए। एक बार में वह न माने, दूसरी बार में न माने, यदि तीसरी बार में भी न माने तो फिर उनके अंदर जो भगवान हैं न, आपको उन से माँगना चाहिए कि मुझे ऐसा कुछ बताइए कि मैं इसे मोड़ सकूँ, तो वे बताएँगे। उनके अंदर शुद्धात्मा हैं न, वे आपको बताएँगे।


  टीका के पीछे है, जानपना का अहंकार


  प्रश्नकर्ता : कोई नया सत्संगी, नया महात्मा आए और आप उसके साथ बातें कर रहे हों, सब बैठे हों, तब यदि वह कोई जवाब दे न, तब हँसना आता है।


  दादाश्री : उस समय हँसना आए, वह स्वाभाविक है। लेकिन बाद में उस पर टीका टिप्पणी नहीं करनी चाहिए।


  प्रश्नकर्ता : उसमें टीका नहीं होती, लेकिन हँसना आता है।


  दादाश्री : हँसना तो एक प्रकार का हास्य नाम का रोग है। लेकिन फिर टीका नहीं करनी चाहिए।


  प्रश्नकर्ता : दादा हास्य के पीछे खुद का आशय ऐसा होता है कि वह बेवकूफ है। कुछ नहीं जानता और हम बहुत कुछ जान चुके हैं।


  दादाश्री : नहीं, ऐसे हँसना नहीं चाहिए। जो टीका करता है, वह तो ऐसा कहता है कि ‘मैं हाज़िर हूँ।’ वह अपने स्वभाव का प्रदर्शन करता है।


  स्पर्धा से शुरू हुई निंदाएँ


  मनुष्य के लिए प्रगति करने का रास्ता है स्पर्धा। स्पर्धा से प्रगति तो हुई और उसी स्पर्धा से निंदाएँ भी शुरू हो गई। स्पर्धा का दुरुपयोग निंदा है और स्पर्धा का सदुपयोग प्रगति। सदुपयोग करने से प्रगति की और अब दुरुपयोग किया तो निंदा।


  जहाँ स्पर्धा है, वहाँ निंदा है। स्पर्धा की वजह से ही निंदा होती है। हम जब छोटे थे न, तब लोग इसकी-उसकी निरी निंदा ही करते रहते थे। यानी खुद समझदार और दूसरे सभी पागल!


  टीका तो अहंकार का मूल गुण


  अब, टीका क्या है? हमेशा होड़ में, रेसकोर्स में रहते हैं। खास तौर पर टीका का इस्तेमाल कहाँ होता है? होड़ में, रेसकोर्स में। मैं बड़ा और वह छोटा।


  यह टीका तो अहंकार का मूल गुण है। स्पर्धा का गुण है। इसलिए यह तो रहेगा ही। और स्पर्धा के बिना संसार में नहीं रह सकते। स्पर्धा जाए तो छुटकारा हो गया। उपवास करना वगैरह भी स्पर्धा के गुण के कारण ही खड़ा होता है। उसने पंद्रह किए तो मैं तीस करुँगा। फिर भी टीका करने जैसा नहीं है। पहला, टीका करने से खुद के ही कपड़े बिगड़ते हैं। दूसरा, टीका करने से देह बिगड़ती है और तीसरा, टीका से हृदय बिगड़ता है।


  टीका नहीं करनी चाहिए। टीका करनेवाले खुद के ही कपड़े बिगाड़ते हैं। अत: यह बिगाड़ने का साधन है। इसमें नहीं पड़ना चाहिए। जानने की खातिर जान लेना है, लेकिन पड़ने जैसा नहीं है। यह जन्म टीका करने के लिए नहीं मिला है हमें। हं, अगर कोई टीका करे तो नोंध (नोट करना) नहीं रखनी है। कोई टीका करे और आप अगर सहन कर लोगे तो ज्ञान बढ़ेगा।


  बस इतना ही जान लो। गहराई में मत जाओ। क्योंकि वह मालिक है न खुद का! खुद अपना मालिक है न? उसकी मालिकी व टाइटल उसके हैं, हम क्यों (टीका करें), वर्ना हम तो ट्रैस-पासर (गुनहगार) कहलाएँगे।


  जो टीका करता है, वह जंगली कहलाता है। टीका क्यों करता है? खुद को अंदर दु:ख है इसलिए अपनी शांति के लिए टीका करता है।


  (पृ. ८)


  किसी की निंदा अर्थात् ‘भगवान’ की निंदा करने के बराबर


  किसी की निंदा करना बाकी ही रखता नहीं। निंदा तो किसी की भी नहीं करनी चाहिए। इंसानों की निंदा नहीं करनी चाहिए। हालाँकि जानवरों की तो निंदा नहीं करते बहुत, लेकिन इंसानों की ही करते हैं। इंसानों की निंदा करना भगवान की निंदा करने के बराबर है। लेकिन करें क्या? फुरसत मिलते ही स्पर्धा के गुण। ये सब दु:ख क्यों है? नासमझी से भयंकर पाप किए हैं।


  यदि टीका है, तो वीतरागों का विज्ञान नहीं है, वहाँ धर्म है ही नहीं। टीका हर तरह से बाधक है। टीका करने के लिए फुरसत ही नहीं होनी चाहिए। उसकी हेल्प (मदद) न करो तो (हर्ज नहीं) लेकिन टीका तो मत ही करो।


  झूठ बोलकर भी निंदा के रोग से बचना चाहिए


  (फुरसत मिले तो) पुस्तक लेकर बैठना लेकिन। किसी की निंदा नहीं करनी चाहिए।


  जहाँ निंदा हो रही हो, बदगोई हो रही हो, वहाँ खड़े मत रहना। लोग ऐसा कर रहे हों तो हमें वहाँ से उठ जाना चाहिए। वे कहें, ‘क्यों उठ गए?’ ‘अरे भाई, मुझे सरदर्द है,’ यों झूठ बोलने में भी हर्ज नहीं है। अगर उनसे कहें कि ‘आप निंदा कर रहे हो’ तो फिर उल्टा इफेक्ट होगा। अत: उन्हें परेशानी न हो और हमें अपना काम निकाल लेना है। किसी की निंदा में पड़ना ही नहीं है। किसी के बारे में बात ही नहीं करनी है। किसी की गलतियाँ नहीं देखनी हैं। अपनी ही गलतियाँ देखने जैसा है उसके बजाय लोगों को पराई (गलतियाँ) देखने की आदत पड़ गई है।


  खुद की (ही) गलतियाँ देखनी हैं। इसके बजाय यह तो कहेगा) इसे ऐसा हुआ, उसे वैसा हुआ। हमें क्या लाभ होगा, इतना देखना है।


  (ये तो) सभी चबूतरे पर बैठें हों तो यही बातें चलती हैं, ‘इसने ऐसा (किया) और उसने (वैसा) किया। क्योंकि आँखों देखा और कानों सुना मानते हैं। और हमें उसमें दिलचस्पी नहीं होती। वे कहेंगे, सभी को दिलचस्पी है, इन्हें क्यों नहीं है? यानी इन्हें कोई नई प्रकार की बीमारी है। अब इन बातों में दिलचस्पी नहीं रही।’


  ‘लोगों को कैसा लगेगा।’ ऐसे भय को स्थान नहीं देना है। इसके बजाय अपना कमरा चोखा रखना अच्छा है। जगत् की टीका के हिस्से में जो आता है ऐसा विचार आते ही उसे धो कर साफ कर लो।


  निंदा-टीका से देश खत्म हो गया


  हिंदुस्तान के लोगों को तो घपले (घोटाले) करते रहने हैं और शांति चाहिए। पूरे दिन पड़ोसी की निंदा करते हैं, ऑफिसर की निंदा करते हैं। पूरे दिन निंदा, बदगोई और ऐसा ही सब, उल्टा (गलत) ही करते हैं।


  पूरा देश निंदा से खत्म हो गया था और भयंकर निंदा। हमारे शास्त्रकारों ने नियम बनाया था कि टीका अवश्य करना। अगर टीका नहीं करेंगे तो लोग (गलती करने से) पीछे नहीं हटेंगे। उस टीका की अतिशयोक्ति होने से निंदा हो गई।


  यह जगत् कैसा है? कि सही बात सुननेवाला कोई नहीं मिलता। और झूठी बात सुननेवाले जगह-जगह मिल जाते हैं। इस जगत् में सबसे अधिक और उसमें भी खास तौर पर हिंदुस्तान देश निंदाओं की वजह से ही डूब गया है।


  इस देश में लोग पूरा दिन टीका में, निंदा में ही व्यतीत करते हैं, और फिर देखो, सुख भोग रहे हैं! कैसा सुख भोग रहे हैं कि उन्हें दूध भी पानीवाला

  मिल रहा है! फॉरेनवाले तो, पानीवाला दूध होता है, ऐसा जानते भी नहीं हैं। और अपने यहाँ तो सेठमिलाता है वह तो अलग, फिर दूधवाले भैया ने रास्ते में थोड़ा बेच दिया होता है इसलिए फिर नल का पानी मिलाता है, वह अलग। लेकिन यह भी ठीक है कि नल का पानी मिलाता है, कौन सा पानी मिला दे कैसे कह सकते हैं? वास्तव में देखा जाए तो दूध पीना ही नहीं चाहिए, लेकिन क्या हो सकता है? आकर फँस गए तो फँस गए।


  (ये सब) क्यों दु:खी थे वह भी ढूँढ निकाला। और आजकल गाँववाले क्यों दु:खी हैं? ये ही धंधे।


  और ये फॉरेन के लोग, अगर कुछ न हो तो सभी रेडियो-वेडियो की मस्ती में ही। किसी की निंदा-विंदा में नहीं। कुछ न हो तो टी.वी देखते हैं, फलाँ देखते हैं। वह भी खुद की आँखे बिगाड़कर। क्या लोगों की आँखे बिगाड़ते हैं? उनकी अपनी ही ज़िम्मेदारी है न!


  हमारा ही प्रतीक है, वहाँ ‘टीका’ कैसी?


  समाज तो कर्म के उदय के अधीन मिलता है। नियम-वियम कर्म के उदय के अधीन हैं। ये प्रधानमंत्री क्यों बन गए? तो हमारे कर्म के अधीन। वे तो हमारे प्रतीक हैं, उन्हें गालियाँ देना गुनाह है। प्रधानमंत्री को गालियाँ दें कि ‘ये तो नालायक हैं,’ वे तो हमारे ही प्रतीक हैं। जब-तक हम नालायक रहेंगे तब-तक ऐसे प्रधानमंत्री ही आएँगे। जब हम लायक बन जाएँगे तब अच्छे आएँगे। इसलिए किसी की टीका में पड़ने जैसा नहीं है। एक महाराज धर्म के सत्संग के बारे में बात कर रहे थे। वहाँ हज़ारों लोग बैठे थे, तब एक व्यक्ति ने मुझ से कहा ‘देखो न! ये ऐसा उपदेश दे रहे हैं।’ मैंने कहा, ‘उपदेशक गलत नहीं होते। जब लकड़ा टेढ़ा हो न, तब आरी भी टेढ़ी रखनी पड़ती है। सीधी रखेंगे तो आरी टूट जाएगी। यानी टेढ़े लकड़े पर टेढ़ी आरी चलानी पड़ती है।


  यानी ये, ऐसा उपदेश दे रहे हैं क्योंकि लकड़ा टेढ़ा है इसीलिए। आप टेढ़े हो इसलिए टेढ़ा काटना पड़ता है। जब आप सीधे हो जाएँगे तब आरी भी सीधी चलेगी। आपकी समझ में आता है? टेढ़ा लकड़ा तो टेढ़ा काट।


  निंदा मतलब टाइम और एनर्जी वेस्ट करना


  अपने देश में लोग दिन भर निंदा ही करते रहते हैं, जो कि सबसे भयंकर पाप है। भगवान की भी निंदा करते हैं न! कमाने पर कहता है ‘मैंने कमाया’ और जब नुकसान होता है तब ‘भगवान ने करवाया।’ ‘भगवान ने करवाया’ ऐसा कहते हैं? कहते हैं न लोग?


  खुले आम बोलना ही अपने लोगों का धंधा है। फिर मार भी वैसी ही खाते हैं न। दूसरे जन्म में चार पैरोंवाले बनकर आराम से लोगों के खेत जोतकर देते हैं, सब करके देते हैं। इसमें न्याय किसी को छोड़ेगा नहीं न? न्याय छोड़ेगा किसी को? अत: मेरी बातें इस सही बात को समझाने के लिए हैं लेकिन फिर भी लोगों की समझ में आए तो समझेंगे न? वह भी अगर पुण्य हो तभी समझ पाएँगे।


  किसी की भी टीका करने का मतलब है, अपना दस रुपये का नोट भुनाकर एक रुपया लाना। टीका करनेवाला हमेशा खुद का ही खोता है। जिससे कुछ भी नहीं मिलता, ऐसी मेहनत हमें नहीं करनी है। टीका से आपकी ही शक्तियाँ व्यर्थ जाती हैं। हमें दिख गया कि यह तिल नहीं, रेती ही है, तो फिर उसे पीलने की मेहनत किसलिए करनी चाहिए? ‘टाइम और एनर्जी’ (समय और शक्ति) दोनों ‘वेस्ट’ (बेकार) जाते हैं।


  ये दो न करे, तो सब ‘धर्म’ ही है


  इस देश के लोगों का धर्म, अणहक्क (बिना हक का) का कुछ भी न भोगें और निंदा न करें न,

  तो निरा धर्म ही है। मंदिर जाने की भी ज़रूरत नहीं है। जबकि ये तो बुद्धिवाले, अपने साथ स्पर्धा करनेवाले को छोड़ेंगे क्या? छोड़ देंगे? नहीं छोड़ेंगे न?


  यदि मेमार हो, तो मेमार लोगों के बीच स्पर्धा होती है, बढ़ई हो तो बढ़ई लोगों के बीच स्पर्धा होती है। इसीलिए तो यह दुनिया चल रही है, वर्ना चलने ही नहीं देते। लेकिन लोगों ने स्पर्धा का दुरुपयोग किया है। गलत बोलने लगे। क्या कहते हैं कि ‘वह ऐसा है, वह वैसा है।’ ये सब तो जब फुरसत में थे न, तब बहुत निंदा करते रहते थे। इतनी ज़्यादा फुरसत मिलती थी। अब लोगों के पास ज़्यादा फुरसत नहीं है। पहले तो मंडली जमती थी। उससे पूरे दिन कलह चलती ही रहती थी।


  अरे! तरह-तरह का बोलते थे लोग! कुछ तृतियम ही ले आते। ऐसा यह अलग ही प्रकार का देश है। यहाँ से पार उतरना तो बहुत मुश्किल चीज़ है।


  अगर निंदा छोड़ दें तो बहुत सुखी हो जाएँगे लेकिन निंदा छोड़ते नहीं हैं न ये लोग। लेकिन निंदा पहले से कम हो गई है। आजकल तो खुद के कामों में लग गए हैं न, पहले बेकार बैठे रहते थे, इसलिए निंदा ही करते रहते थे।


  अभी क्या हुआ है कि इन लोगों का निंदा करनेवाला हिस्सा टूट गया। काल पूरा बदल गया न, अँग्रेज़ी पढ़-लिखकर अब काम-धंधे पर लग गए। बेकार बैठेंगे तो निंदा करेंगे न?


  टीका करने में शर्म नहीं आती?


  (एक बार एक भाई) चार बेटियों के बाप थे, वे कहने लगे कि ‘मेरी बेटियाँ तो बहुत समझदार हैं।’ तब मैंने कहा, ‘हाँ, अच्छा है।’ फिर जब दूसरी लड़कियों की टीका करने लगे न, तब मैंने कहा, ‘टीका क्यों कर रहे हो लोगों की? यदि आप लोगों की टीका करोगे तो लोग आपकी भी टीका करेंगे।’ तो कहने लगे, ‘लेकिन मुझ में टीका करने जैसा है ही क्या?’ तब मैंने कहा, ‘दिखाता हूँ लेकिन चुप रहना,’ फिर उनकी लड़कियों की नोटबुक (किताबें) लाकर सब दिखाया। ‘हें! हाय, हाय।’ मैंने कहा, ‘चुप रहो, चुप हो जाओ,’ मेरे पास किसी की भी टीका मत करना। मैं जानता हूँ? कि आप इतना रौब मारते हो फिर भी मैं चुप क्यों हूँ? मैं जानता हूँ कि भले ही रौब दिखाकर, फिर भी संतोष रहता है न इनको? लेकिन जब टीका करने लगे तब कहा, ‘मत करना टीका’ क्योंकि बेटियों के बाप होकर अगर हम किसी और की बेटियों की टीका करें, तो वह (गलत) है। जो बेटियों का बाप नहीं होता, वह बेचारा तो ऐसी टीका करता ही नहीं। जो बेटियों का बाप न हो, जिसे बेटियाँ न हो वह टीका करने में पड़ता ही नहीं। ये बेटियोंवाले ज़्यादा टीका करते हैं। अरे! तू बेटियों का बाप होकर टीका कर रहा है? तुझे शर्म नहीं आती?


  अगर निंदा में पड़ेंगे तो लक्ष्मी जी रूठ जाएँगी


  इन लोगों के पास कोई काम-धंधा नहीं था न, इसलिए सारे दिन निंदा ही करते रहते थे, तो फिर धंधा कैसे हो सकता था? ऐसा करने से लक्ष्मी कभी भी नहीं आती। यह वाणी तो सरस्वती देवी है। निंदा नहीं करनी चाहिए। अगर दुरुपयोग करोगे न तो लक्ष्मी रूठ जाएगी। जहाँ तिरस्कार और निंदा होगी वहाँ लक्ष्मी जी नहीं रहेंगी। लक्ष्मी कब नहीं मिलती? लोगों की बदगोई या निंदा में पड़ें तब लक्ष्मी आना बंद हो जाती है। मन की स्वच्छता, देह की स्वच्छता और वाणी की स्वच्छता हो तो लक्ष्मी मिलती है!


  निंदा की मिठास देती है निमंत्रण नर्कगति को


  किसी की निंदा करने से उसका उतना टाइम (समय) व्यर्थ लेकिन अच्छा बीतता है। लेकिन निंदा

  के फल स्वरूप क्या इनाम मिलता है इसका उसे पता नहीं चलता!


  प्रश्नकर्ता : जितनी देर निंदा करता है उसका उतना समय उसमें अच्छा व्यतीत होता है।


  दादाश्री : मीठा व्यतीत होता है न?


  प्रश्नकर्ता : मीठा बीतता है। हाँ।


  दादाश्री : किसी का दोष देखने से आपको मिठास बरतती है और मिठास बरते तो आपको नर्कगति में जाना पड़ता है। जहाँ मिठास नहीं थी वहाँ आपने मिठास उत्पन्न की।


  मृत व्यक्ति की निंदा करके बाँधते हैं भयंकर गुनाह


  कोई इंसान की मृत्यु होने के बाद अब आप उसके नाम पर गालियाँ दो, तो आप भयंकर दोष में पड़ेंगे। इसमें हम ऐसा कहना चाहते हैं कि मृत व्यक्ति के बारे में भी कुछ नहीं कहना चाहिए। उस तक पहुँचा, नहीं पहुँचा इसका सवाल नहीं है। लेकिन मृत व्यक्ति के बारे में कुछ नहीं कहना चाहिए। कोई खराब इंसान काफी कुछ गलत करके मर जाए फिर भी उसके बारे में खराब नहीं कहना चाहिए।


  अपने कोई रिश्तेदार कि मृत्यु हो जाए, और अगर लोग उनकी निंदा कर रहे हों तो हमें उसमें शामिल नहीं होना चाहिए और यदि शामिल हो जाए तो बाद में हमें पश्चाताप करना चाहिए कि ऐसा नहीं होना चाहिए। किसी व्यक्ति की बातें करना भयंकर गुनाह है। लोग तो मृत व्यक्ति को भी नहीं छोड़ते। लोग ऐसा करते हैं या नहीं करते? तो ऐसा नहीं होना चाहिए, हम यह कहना चाहते हैं। बहुत बड़ा जोखिम है।


  निंदा अर्थात् विराधना


  प्रश्नकर्ता : किसी की निंदा करें, तो उसका समावेश किसमें होता है?


  दादाश्री : निंदा, विराधना में आती है। लेकिन प्रतिक्रमण करने से धुल जाती है। इसीलिए तो हम कहते हैं कि किसी की निंदा मत करना। फिर भी लोग पीठ पीछे निंदा करते हैं। अरे, निंदा नहीं करनी चाहिए। इस वातावरण में सारे परमाणु ही भरे पड़े हैं, सब पहुँच जाता है। गैरज़िम्मेदारीवाला एक भी शब्द किसी के लिए नहीं कहना चाहिए। और यदि कहना ही है तो कुछ अच्छा कहो। कीॢतवाला कहो, अपकीॢतवाला मत कहना।


  अर्थात् किसी की निंदा में नहीं पड़ना चाहिए। कमाई न हो सके, कीर्तन न हो सके तो हर्ज नहीं है, लेकिन निंदा में मत पड़ना। मैं कहता हूँ कि निंदा करने से हमें क्या फायदा? उसमें तो बहुत नुकसान है। इस जगत् में अगर कोई ज़बरदस्त नुकसान है तो वह निंदा करने में हैं। इसीलिए किसी की भी निंदा करने की ज़रूरत ही नहीं है।


  निंदा दोष से बंधता है ज्ञानावरण


  हम समझने के लिए बातें कर रहे हैं कि क्या सही है और क्या गलत! भगवान ने क्या कहा है? कि गलत को गलत जान और अच्छे को अच्छा जान। लेकिन गलत जानते वक्त उस पर किंचित्मात्र भी द्वेष नहीं रहना चाहिए और अच्छा जानते वक्त उस पर किंचित्मात्र भी राग नहीं रहना चाहिए। अगर गलत को गलत नहीं जानेंगे तो अच्छे को अच्छा नहीं जान पाएँगे। इसलिए हम विस्तारपूर्वक बातें कर रहे हैं।


  किसी भी इंसान की निंदा नहीं करनी चाहिए। अरे! उसके बारे में बिल्कुल भी बातचीत नहीं करनी चाहिए। उससे भयंकर दोष लग जाता है। उसमें भी


  यहाँ सत्संग में, परमहंस की सभा में तो किसी की बिल्कुल भी गलत बात नहीं करनी चाहिए। एक ज़रा सी उल्टी कल्पना से ज्ञान पर कितना बड़ा आवरण आ जाता है! वह अवर्णवाद जैसा है।

  गाढ़ निंदा करना वह - ‘अवर्णवाद’


  प्रश्नकर्ता : इसमें जो अवर्णवाद शब्द है न, इसका ‘एक्ज़ेक्ट मीनिंग’ (वास्तविक अर्थ) क्या है?


  दादाश्री : किसी भी तरह से जैसा है वैसा चित्रण न करके उल्टा चित्रण करना, वह अवर्णवाद! जैसा है वैसा तो नहीं बल्कि उससे उल्टा। जैसा है वैसा चित्रण करें और गलत को गलत कहे और अच्छे को अच्छा कहे, तो अवर्णवाद नहीं कहलाएगा। लेकिन जब पूरा गलत ही बोलें तब अवर्णवाद कहलाता है।


  इसलिए उसे एक खास प्रकार की निंदा कहते हैं, निंदा ही लेकिन सामान्य नहीं बल्कि कुछ खास प्रकार की जैसे ये नीची जाति होती है न, वे कोई खास निंदा करने योग्य नहीं है, लेकिन उनकी भी बेहद निंदा करते हैं। नीची जाति का है तो उसमें उसका क्या दोष? लेकिन अवर्णवाद बोलते हैं और अच्छे लोगों के लिए भी अवर्णवाद। बुरे इंसान के बारे में तो कहते हैं लेकिन साथ-साथ अच्छे इंसान के बारे में भी कह देते हैं। यानी वह एक तरह की, अमुक प्रकार की निंदा है।


  अवर्णवाद अर्थात् बाहर किसी व्यक्ति की इज्जत हो, रुतबा हो, कीॢत हो, तो गलत बोलकर उसे तोड़ देना, उसे अवर्णवाद कहते हैं। यह अवर्णवाद तो निंदा से भी ज़्यादा खराब चीज़ है। अवर्णवाद अर्थात् उसके लिए गाढ़ निंदा करना। यों लोग कैसी निंदा करते हैं? साधारण निंदा करते हैं। लेकिन गाढ़ निंदा करना अवर्णवाद कहलाता है।


  प्रश्नकर्ता : गाढ़ निंदा यानी कैसी निंदा?


  दादाश्री : उसका रूपक ही बुरा दिखाते हैं। यों साधारण निंदा करते हैं कि, ‘यह अच्छा इंसान नहीं है।’ इसे साधारण निंदा कहते हैं। लेकिन उसके बारे में वह सामनेवाले के दिमाग में घुसा देता है, उसे अवर्णवाद कहते हैं।


  किसी इंसान में कुछ तो अच्छा होता है या नहीं होता?


  प्रश्नकर्ता : होता है न।


  दादाश्री : और थोड़ा बुरा भी होता है। लेकिन जब उसके बारे में सबकुछ बुरा बोलें, तब फिर अवर्णवाद कहलाता है। ‘इस मामले में थोड़े से ऐसे हैं लेकिन बाकी बातों में बहुत अच्छे हैं।’ ऐसा होना चाहिए।


  महापुरुषों के लिए अवर्णवाद विराधना से भी बढ़कर


  अवर्णवाद अर्थात् किसी बारे में उनकी बातें जाने, फिर भी उनकी सारी बातों के लिए उनके विरुद्ध बोलना। जो अवगुण उनमें नहीं हैं उन अवगुणों के बारे में हम उनके विरुद्ध बातें करें, तो वह सारा अवर्णवाद। वर्णवाद यानी जैसा है वैसा कहना और अवर्णवाद यानी जो नहीं है, वह कहना। यह तो विराधना कहलाती है, सबसे बड़ी विराधना। और अवर्णवाद भी किसका करते हैं? महान पुरुषों का करते हैं न! औरों के लिए कहा जाए तो निंदा कहलाती है लेकिन महान पुरुषों का अवर्णवाद कहलाता है।


  प्रश्नकर्ता : छोटे लोगों के लिए जिसे हम निंदा मानते हैं, वही बात महान पुरुष के लिए हो तो अवर्णवाद कहलाता है?


  दादाश्री : महान पुरुष अर्थात् अंतर्मुखी पुरुष। महान पुरुष यानी प्रेसिडेन्ट के लिए नहीं है, अंतर्मुखी पुरुष। उनके लिए अवर्णवाद बोलना तो बड़ा जोखिम


  है! विराधना से भी बढ़कर है।


  अन्य किसी के प्रति किए गए पाप बाँधकर लाओगे, तो मैं धो दूँगा, लेकिन इनके प्रति किए गए पाप नहीं धुलेंगे। ग़ज़ब के तीर्थंकर, जिनका नाम सुनकर ही कल्याण हो जाए ऐसे तीर्थंकर। रावण को

  तो लोगों ने बदनाम कर दिया है, हिंदुस्तान के लोगों ने बदनाम किया है, और कोई बदनाम नहीं कर सकता। रावण तो तीर्थंकर बननेवाले हैं। ये हिंदुस्तान के लोग पुतला जलाते हैं, ये सब मूर्खता ही है न! अपना ऐसा दुर्भाग्य है कि ऐसे ये नासमझी की बातें करते हैं! वे तो प्रतिनारायण कहलाते हैं। प्रतिवासुदेव कहलाते हैं। ग़ज़ब के पुरुष हैं। और ये लोग बिना समझे बोलते रहते हैं।


  अवर्णवाद की जोखिमदारी नहीं लेते दादा


  रावण के लिए गलत नहीं बोलना चाहिए क्योंकि अभी वे देहधारी हैं। ‘रावण ऐसा था और वैसा था’ बोले तो उन तक ‘फोन’ पहुँच जाता है। आपकी समझ में आया न? जोखिम नही उठा सकते। कुछ बातों में जोखिम नहीं उठाना चाहिए। अगर आप अन्य जोखिम उठाकर आओगे न तो मैं धो दूँगा लेकिन इनका जोखिम लिया होगा तो मैं नहीं धो सकूँगा। फिर हमारी सत्ता नहीं है। इसीलिए मैं मना करता हूँ कि इस बारे में चर्चा में मत पड़ना। अन्य किसी बात में पड़ना। तिरसठ शलाका पुरुषों के लिए ऐसा नहीं कहना चाहिए वे तिरसठ शलाका पुरुष कहलाते हैं। एक अर्ध कालचक्र में तिरसठ शलाका पुरुष अवतरित होते हैं। फिर दूसरे अर्ध कालचक्र में फिर से तिरसठ होते हैं। किसी को भी उन तिरसठ के लिए कुछ नहीं कहना चाहिए। उनकी गति वे जानें, आपको गहरे नहीं उतरना है। आप बिना समझे गहरे उतरते हो, क्या हो सकता है? महान पुरुष की गति महान ही जानें। आप उनकी टीका में पड़ो, आप नासमझ, इसीलिए हम आपको मना करते हैं कि इसमें गहरे मत उतरना। आपकी समझ में आ गई न मेरी बात? कहीं पर बातें, चर्चा हो रही हो तो भी बहरों की तरह सुनना चाहिए।


  चक्रवर्ती संपूर्ण छह-छह खंडों के अधिपति। छह खंडों के अधिपति, चक्रवर्ती। ये तीन खंडों के अधिपति कहलाते हैं। इसीलिए कृष्ण अर्धचक्री कहलाते हैं। रावण अर्धचक्री कहलाते हैं। कृष्ण भगवान के लिए उल्टा नहीं बोलना चाहिए। कृष्ण भगवान तो वासुदेव नारायण कहलाते हैं। तीर्थंकर बनेंगे। उनकी निंदा नहीं करनी चाहिए। आपको उनकी गति-विधियाँ देखने की ज़रूरत नहीं है। ये सभी लोग तो ऐसी निंदा में पड़कर फिर भयंकर पाप बाँधते हैं। किस वजह से पाप बाँध रहे हो? भगवान ने जिन्हें तिरसठ शलाका पुरुष कहा है?


  ये सब अभी मोक्ष में नहीं जानेवाले। ये सब तो तीर्थंकर बनेंगे। कृष्ण भगवान, रावण, देवकी, बलराम। ये सब बाद में जाएँगे। पहले तीर्थंकर साहब श्रेणिक राजा हैं। श्रेणिक राजा तीर्थंकर बनेंगे।


  मन मैला चित्त चोर,


  एकहु पाप न उतरा,


  लाया मन दस ओर. - कबीर जी.


  एक पाप तो धोया नहीं और वहाँ से लड़ाई-झगड़े करके, टीका करके दस और ले आया। ऐसा सब करने से गति बिगड़ जाती है।


  झूठे (गलत) की भी विराधना नहीं करनी चाहिए। आपको आराधना नहीं करनी हो तो मत करो। सामनेवाले का ऐसा ‘व्यू-पॉइन्ट’ है, गलत नहीं है। आपको नहीं पुसाए तो मत करो। विराधना सही व्यक्ति की भी नहीं करनी चाहिए और गलत की भी नहीं करनी चाहिए। निंदा विराधना मानी जाती है। विराधना मात्रदु:खदाई है।


  अवर्णवाद और विराधना में क्या अंतर है?


  प्रश्नकर्ता : अवर्णवाद और विराधना में क्याअंतर है?


  दादाश्री :विराधना करनेवाला तो वापस नीचे जाता है, निम्न गति में। किसी महाराज के लिए अवर्णवाद बोलने के बाद अगर प्रतिक्रमण कर ले तो हर्ज नहीं है, रेग्युलर (ठीक) हो जाएगा।

  प्रश्नकर्ता : विराधना के भी प्रतिक्रमण हो सकते हैं न?


  दादाश्री : (नहीं, वह तो) गया...पूना जाता है अहमदाबाद ढूँढने के लिए।


  प्रश्नकर्ता : उसके लिए फिर प्रतिक्रमण का भी चान्स नहीं है।


  दादाश्री : कैसे करेगा वह? वह गया...


  प्रश्नकर्ता : दादा, रुकावटें जो आती हैं, वे विराधना से आती है?


  दादाश्री : निरे अपराध। विराधना से तो वापस उल्टा जाता है।


  प्रश्नकर्ता : तो फिर विराधनावाले को सीधा आने का चान्स ही नहीं है?


  दादाश्री : है न। लेकिन गिर जाते हैं सब, बहुत लोग गिर जाते हैं।


  प्रश्नकर्ता : अपराधवाले का भी ऐसा है?


  दादाश्री : वह तो वापस भी नहीं आता और आगे भी नहीं बढ़ता। उसका तो कोई मालिक ही नहीं है न।


  आराधना-विराधना के गुण-दोष


  आराधना और विराधना। आराधना यानी ऊपर चढऩा। जिस काम को करने से हम ऊपर चढ़ सकें उसे आराधना कहते हैं। अर्थात् जो ऊँचाई पर पहुँचे हुए हैं, उनके साथ जॉइन्ट रहें तो हम भी ऊँचाई पर पहुँच सकते हैं।


  जो जीव ऊँचाई पर हैं उनके साथ अगर हम तार जोड़ें तो हम भी ऊँचाई पर पहुँच सकेंगे। और अगर उनका ही गलत बोलें तो विराधना (होती है) और (फिर) नीचे गिर जाएँगे। अगर सीढ़ी को ही तरछोड़ (तिरस्कार) मारेंगे तो फिर हम नीचे गिरेंगे। हम से यदि दो डिग्री भी उच्च हो तो उनके साथ गुण में रहें, उनके गुणगान करें, उनकी भक्ति करें, उनकी सेवा करें तो आराधना कहलाएगी। और अगर उनके ही अवगुण कहे और गलत किया तो उनकी विराधना होगी। विराधना से नीचे गिरेंगे और आराधना से ऊँचे चढ़ जाएँगे। दो रास्ते!


  अब आप जब से दादा से मिले हैं, तभी से आपकी आराधना शुरू हो गई है और आराधना कभी बंद हुई ही नहीं है, उसी को आराधना कहते हैं। दिनोंदिन हमें ऐसा लगेगा कि हम कुछ ऊपर चढ़ रहे हैं। हमें समाधान रहेगा, शांति रहेगी!


  गुरु की निंदा, बड़ी जोखिमदारी


  प्रश्नकर्ता : किसी भी व्यक्ति, साधु-संत की टीका करने से क्या होता है?


  दादाश्री : साधु-संत की टीका नहीं करनी चाहिए। ये गलत है। साधु-संत की ङ्क्षकचिंत्मात्र भी टीका करना गुनाह है।


  जिन्हें एक बार हमने नमस्कार किया हो, ऐसे कोई भी गुरु हों, भले ही चक्रम हों या पागल हों वे चाहे जो भी करें, लेकिन एक बार नमस्कार करने के बाद हमें उनकी निंदा में नहीं पड़ना चाहिए। कई ऐसी कौम हैं, वे नहीं पड़ते कि ‘भाई, हमारे गुरु हैं, वे चाहे सो करें,’ कहते हैं। कितनी समझदार कौम है, देखो न! इसे समझदारी कहते हैं। उनका समझदारीवाला एक भी गुण हो तो हमें उसे लेना चाहिए, स्वीकार करना चाहिए न!


  वीतराग क्या कहते हैं कि किसी भी व्यक्ति का समझदारीवाला गुण हो तो हमें स्वीकार करना चाहिए। जिन गुरु को रोज़ नमस्कार करते थे उन्ही गुरु की जब पोल खुले, तब हम निंदा करें, ऐसा नहीं करना चाहिए। क्या? निंदा से दूर रहो। गुरु उल्टा कर रहे हैं तो जोखिमदारी गुरु की है। उसमें किसी

  की जोखिमदारी नहीं है। लेकिन ये जो निंदा में पड़ जाते हैं न, अपने यहाँ तो डेवेलप्ड कौम है न, तुरंत ही निंदा शुरू (हो जाती है)। गुरु ऐसा कैसे कर सकते हैं? और गुरु को गलत करना ही नहीं चाहिए, ऐसा करना चाहिए? अंदर दखल किए बगैर इस बुद्धि को हटाओ न यहाँ से। ये तो गुरु के भी न्यायाधीश बन जाते हैं।


  टीका में शूरवीर आज के बुद्धिमान, ज़रूरत से ज़्यादा अक्लमंद


  कृष्ण भगवान ने कहा है न, ‘ज्ञानी ही मैं हूँ और ज्ञानी (ही) मेरा आत्मा है और मैं ही हूँ।’ और जहाँ यह होगा वहाँ वास्तविकता मिलेगी। वहाँ जो माँगोगे वह मिलेगा। अगर मोक्ष चाहिए तो वे मोक्ष देंगे। क्योंकि उनका खुद का हो चुका है। जिनका हो चुका हो वे टीका में क्यों पड़ेंगे?


  टीका कब तक करते हैं? जब तक बुद्धि उछलती रहती है, तब तक। और जो बुद्धि रहित हो चुका है वह टीका नहीं करते। हम बुद्धि रहित हो चुके हैं। हममें बुद्धि नहीं होती। कृष्ण भगवान में बुद्धि नहीं थी और महावीर भगवान में भी बुद्धि नहीं थी। (क्योंकि वे ज्ञानी थे और बुद्धि रहित हो चुके थे) कृष्ण भगवान ने कहा है कि, ‘ज्ञानी कर्मों की गठरी बनाकर नाश कर देते हैं।’ आज भी ज्ञानीपुरुष वही कृष्ण भगवान (समान) है।


  लोग हमें जानते हैं, फिर भी हम नहीं कहते। जैन लोग हमें महावीर मानते हैं और वैष्णव हमें कृष्ण मानते हैं। हम नहीं कहते, क्योंकि लोग अगर टीका करेंगे तो महान पाप बाँधेंगे। इसीलिए नहीं कहते। क्योंकि अपने लोग टीका करने में शूरवीर हैं, बहुत शूरवीर। अपने हिंदुस्तान के लोग, और सब नहीं। क्योंकि ये अन्य सभी प्रजा तो वाइज़ है और ये तो ओवर वाइज़ हो गए हैं। इसका गुजराती शब्द क्या है?


  प्रश्नकर्ता : ज़रूरत से ज़्यादा अक्लमंद।


  दादाश्री : ये तो धर्म के स्थान पर और ज़्यादा पाप बाँधते हैं। अगर निंदा करनी हो तो घर पर करना अच्छा लेकिन धर्म के स्थान पर की हुई निंदा वज्रलेप हो जाएगी।


  निंदा करने पर भी गिरने न दें ज्ञानी


  भगवान मेरे ऊपरी (बॉस) नहीं है, भगवान मेरे वश हो गए हैं। भले ही तीन-सौ छप्पन डिग्री पर हूँ, लेकिन भगवान मेरे वश हो चुके हैं यह बात पक्की है। और मैं भगवान बनना भी नहीं चाहता। लोग कहते हैं न, ‘दादा, आप भगवान हो?’ मैं कहता हूँ, ‘मुझे भगवान बनकर क्या करना है? मैं जिस डिग्री पर हूँ, वहाँ भगवान मुझे वश हो चुके हैं और भगवान बनकर क्या करना है?’ ‘मैं खुद ही कहूँ कि मैं भगवान हूँ’ तो पीठ पीछे लोग टीका करके पाप बाँधेंगे।


  तब कहते हैं, ‘दादा भगवान क्यों कहलवाते हो? पुस्तकें क्यों छपवाते हो?’ मैंने कहा ‘अगर लोग पुस्तकें छापते हैं तो उसमें आपको क्या हर्ज है?’ तब कहते हैं, ‘दादा भगवान कहलवाते हो?’ ‘मैं नहीं कहलवाता,’ लोग कहते हैं। ‘लेकिन आप क्यों गुस्सा हो रहे हो?’ मैंने उनका हाथ पकड़कर कहा, ‘शांत हो जाओ न!’ लेकिन अकुलाहट बहुत होती है न!’


  और अंत में कहता हूँ कि टीका में मत पड़ना। हम आपसे विनती करते हैं कि हमारी टीका


  में मत पड़ना। हमने कहा, हम सर्वज्ञ हो गए हैं। एक अक्षर भी टीका नहीं करनी चाहिए। क्योंकि टीका करने से नुकसान हो जाएगा।


  जिनका विनय करो, उनकी निंदा मत करना और अगर निंदा करनी हो तो उनका विनय मत करना। इसका कोई अर्थ (मतलब) ही नहीं है न!

  कैसी करुणा ज्ञानीपुरुष की


  दादा भगवान की निंदा करे, सवाल वह नहीं है लेकिन निंदा करने से वह और भी गिर जाएगा। ऐसे निंदा करके उसे गिरना पड़े ऐसा संयोग मैं नहीं आने दूँगा। मेरे निमित्त से उसे गिरने नहीं दूँगा। बाद में बाहर जाकर भले ही तू गिरना। ‘तुझे अगर मुझे चार गालियाँ देनी हो तो तू देना,’ लेकिन तुझे गिरने नहीं दूँगा।


  प्रश्नकर्ता : और हर एक को खुद मन-वचन-काया से इतना निर्णय तो करना ही चाहिए न कि मेरी वजह से दूसरा न गिर जाए, ऐसा हर एक को सोचना तो चाहिए न?


  दादाश्री : कोई नहीं सोचता। दादा भगवान के सिवा कोई नहीं सोचता। वल्र्ड में कोई नहीं सोचता।


  ‘ज्ञानीपुरुष’ की टीका न्योता दे नर्कगति को


  प्रश्नकर्ता : टीका करनेवाले को कभी भी सही बात पता नहीं चलती न इसीलिए ऐसा करता है न?


  दादाश्री : जैसा समझ में आए वैसा करता है। वह टीका करता है उसमें उसका क्या गुनाह है? नासमझी (नादानी)। नासमझ ऐसा नहीं करेगा तो और क्या करेगा? टीका करनेवाले नासमझ हैं तभी करते हैं न? समझदार इंसान तो किसी में नहीं पड़ता। खुद गुनहगार बने ऐसा करेगा ही नहीं न! भले ही सामनेवाले से कुछ लाभ न उठाए तो हर्ज नहीं है। लेकिन टीका करनेवाले खुद का नुकसान करते हैं। ये खुद की मूर्खता ही है न! (कोई) टीका न करे इसीलिए हमने इसे गुप्त रखा है। ये ज्ञानीपुरुष वल्र्ड के आश्चर्यजनक पुरुष और लोग अगर उनकी टीका में पड़ेंगे तो कौन सी गति में ले जाएगी?


  प्रश्नकर्ता : नर्कगति, दादा।


  दादाश्री : इसीलिए हम बहुत गुप्त रखकर ऐसा करते हैं। वर्ना ये जगत् के लोग तो बेचारे नासमझी की वजह से हमारी भी टीका करने में पड़ जाएँगे। अरे! और कहीं भी टीका की होगी, पूरे वल्र्ड की टीका होगी तो मैं एक घंटे में पाप धो दूँगा। लेकिन यहाँ की गई टीका नहीं पुसाएगी, इसीलिए तू एक घर छोड़ देना!


  ऊँचे चढऩे में हर्ज नहीं है लेकिन नीचे गिर जाए तो हमें हर्ज है। कोई भी इंसान गिर जाए, ऐसा हमने इस ज़िंदगी में कोई भी कार्य नहीं किया है। ज्ञानीपुरुष की टीका ज़रा सी भी करेंगे न तो लोग बेचारे गिर जाएँगे। एक बार जिनकी आरती करने से मोक्ष मिल जाता है, उनकी एक ही बार टीका करने से क्या होगा? आपको क्या लगता है? इसीलिए हम नहीं बताते। इंसान ऐसे दोषित नहीं होते कि टीका करे, नासमझी से करते हैं। लेकिन भुगतना तो पड़ेगा ही न!


  नया जोखिम मोल मत लेना


  अंबालाल पटेल की अगर टीका करनी है तो करना। उनके साथ झगड़ना हो तो झगड़ लेना लेकिन ‘यह ज्ञान गलत है’ ऐसा मत करना। नया जोखिम मोल मत लेना।


  प्रश्नकर्ता : ज्ञान पर शंका मत करना।


  दादाश्री : हाँ, उसमें जोखिम है। उस जोखिम में मत पड़ना। यह अद्भुत विज्ञान है, आश्चर्यजनक


  है! जो दस लाख वर्षों में उत्पन्न नहीं हुआ ऐसा आश्चर्यजनक, अद्भुत विज्ञान! एक घंटे में तो इंसान में परिवर्तन आ जाता है।


  ज्ञानी की निर्दोष दृष्टि


  हम (किसी की भी) निंदा नहीं कर सकते। हमारे लिए तो वह भी समान है। क्योंकि हम आत्मदृष्टि से आत्मा देखेंगे। हम बाहर का पैकिंग नहीं देखते,

  इसीलिए हमारा समान रहता है। गधे की भी निंदा नहीं करते तो फिर उसकी तो कैसे कर सकते हैं हम। लेकिन अगर लोग पूछें तो ऐसा कहते हैं कि, ‘भाई, ज़रा सोच-समझकर व्यवहार करना।’


  यों हम किसी की ज़रा सी भी निंदा नहीं करते। ये किस चीज़ की निंदा कर रहे हैं? गलत चीज़ की निंदा कर रहे हैं। ऐसी चीज़ नहीं होनी चाहिए। इंसान में गलत चीज़ नहीं होनी चाहिए। चाहे कैसा भी हो, दारु पीता हो, नालायक हो लेकिन उसके बाहरी भाग से ही हमें दिक्कत है। सभी मनुष्यों के अंदर हमें भगवान दिखाई देते हैं।


  हम टीका नहीं करते। हम उसके आत्मा को नमस्कार करते हैं और उसके बाहरवाले हिस्से को निर्दोष जानते हैं। हमें दुनिया में कोई भी दोषित नहीं दिखाई देता। टीका किसकी कर सकते हैं? दोषित की टीका कर सकते हैं। हमें दोषित दिखाई ही नहीं देता। पूरा जगत् निर्दोष ही है। हमसे पूछे, बात करे और अगर हम साफ-साफ नहीं कहेंगे तो वह हमारी हाज़िरी में ही गलत रास्ते पर चलेगा। हम कह देते हैं, बाद में उसे जहाँ जाना हो वहाँ जाए। हमारे सिर पर तो बहुत जोखिमदारी है। जितनी जोखिमदारी भगवान के सिर पर होती है उतनी ही हमारे सिर पर है। थोड़ी सी, पाँच प्रतिशत छोड़कर बाकी की पचानवे प्रतिशत जोखिमदारी हमारे सिर पर है। भगवान की सौ प्रतिशत जोखिमदारी होती है।


  पक्षपाती करते हैं निंदा


  भगवान निष्पक्षपाती होंगे या पक्षपाती होंगे?


  प्रश्नकर्ता : निष्पक्षपाती।


  दादाश्री : हाँ। अगर पक्षपात में पड़ोगे न तो सामने पक्षवाले की निंदा ही करोगे। क्या करोगे आप? निंदा करने से तो ऐसा हुआ कि, मेरा सही और सामनेवाले का गलत। उसमें भी, एक अक्षर भी नहीं जानता। लोगों ने मत पकड़वा दिए हैं। मत पकड़ते-पकड़ते आत्मा खो दिया। इसालिए अब मैं मत छुड़वाने आया हूँ।


  भगवान की निंदा करके अधोगति को न्योता देते हैं


  (लोगों ने तो) हर कहीं भगवान के साथ भी बैर करवाए। महावीर भगवान के साथ भी बैर, औरों के साथ भी बैर। हमें अपना करने में हर्ज नहीं है। खुद के स्टैन्डर्ड के अनुसार करने में हर्ज नहीं है लेकिन खुद के स्टैन्डर्ड का करते-करते अगर अन्य भगवानों की निंदा करेंगे तो हमने यहाँ जो कुछ कमाया है, वह चला जाएगा और अधोगति में, नर्क में जाना पड़ेगा। निंदा मत करना, संधि करवानेवाली बातें करना। अब यह तो कितना बड़ा तिरस्कार कहलाएगा? ये मैं आप से, पढ़ी-लिखी प्रजा से कह रहा हूँ कि अब यह सब एक तरफ रख दो। निष्पक्षपाती बनो। भगवान निष्पक्षपाती थे। ये पक्षपात किसने डाले? अपना नाम कमाने के लिए और सत्ता चलती ही रहे इसलिए लोगों ने अलग-अलग पक्ष चलाए।


  भयंकर दुराग्रह, वही अवगाढ़ मिथ्यात्व है। जो मिथ्यात्व अपना स्थान कभी भी छोड़े ही नहीं, कुछ टेढ़ा हो जाए, उल्टा हो जाए, सीधा हो जाए, लेकिन स्थान नहीं छोड़े वही अवगाढ़ मिथ्यात्व। यह हकीकत है कि हमारे यहाँ निंदा तो किसी की भी


  होती ही नहीं न! क्योंकि वह हमारा ही स्वरूप है तो फिर निंदा कैसे हो सकती है?


  टीका, वह एक प्रकार का रोग


  प्रश्नकर्ता : दादा, किसी को टीका करने की आदत पड़ जाए तो उसे रोग कहते हैं?


  दादाश्री : सब रोग ही है। रोग के कारण ही यह सब है। वीतराग अर्थात् निरोगी। कोई तीर्थंकर

  ऐसे नहीं होते कि जिनमें ज़रा सा भी शारीरिक, मानसिक या वाचिक रोग हो। वाचा, वाणी भी निरोगी होती है। और लोगों की वाणी तो देखो, कैसी रोगवाली है! है न रोगवाली? भोजन के लिए बुलाने आए तो भी, वह इस तरह से कहता है कि अपने मन में लगता है कि इससे तो नहीं आया होता तो अच्छा था। अच्छे काम के लिए कहने आता है फिर भी बुरी वाणी निकलती है।


  भावसंज्ञा के आधार पर रागी-द्वेषी वाणी


  प्रश्नकर्ता : हर एक इंसान की इच्छा ऐसी होती है कि उसकी वाणी एकदम अच्छी निकले, फिर भी ऐसी निकल जाती है, इसका क्या कारण है?


  दादाश्री : वह जो भाव है न, वह भावसंज्ञा है, अर्थात् जिस जगह पर वह खड़ा है, वहाँ से जो कुछ देखता है, वह राग-द्वेष से देखता है। भाव यानी राग-द्वेष। ऐसे देखे तो राग होता है, वैसे देखे तो द्वेष होता है इसीलिए फिर यह राग-द्वेषवाली वाणी निकलती है। बस, और कोई लेना-देना नहीं है। जैसा दिखाई देता है, वैसा ही राग अलापता है।


  प्रतिपक्षी भाव के प्रतिघोष


  सामान्य व्यवहार में बोलने में हर्ज नहीं है लेकिन देहधारी मात्र के लिए कुछ उल्टा-सीधा कहा तो भीतर टेपरिकॉर्ड हो गया! इस संसार के लोगों की टेप बनानी हो तो देर कितनी? ज़रा सा उकसाओ तो प्रतिपक्षी भाव टेप होते ही रहेंगे। ‘तेरे में निर्बलता इतनी है कि उकसाने से पहले ही तू बोलने लगेगा।’


  प्रश्नकर्ता : बुरा बोलना तो नहीं है, लेकिन बुरा भाव भी नहीं आना चाहिए न?


  दादाश्री : भाव नहीं आना चाहिए, वह बात सही है। भाव में आता है वह बोल में आए बगैर रहता ही नहीं। इसलिए बोलना यदि बंद हो जाए न तो भाव बंद हो जाएँगे। ये भाव तो बोलने के पीछे रहे प्रतिस्पंदन है। प्रतिपक्षी भाव तो उत्पन्न हुए बगैर तो रह ही नहीं सकते न! हमें प्रतिपक्षी भाव नहीं होते। वहाँ तक आपको भी पहुँचना है। इतनी अपनी निर्बलता जानी ही चाहिए कि प्रतिपक्षी भाव उत्पन्न न हो। और अगर कभी हो जाएँ तो हमारे पास प्रतिक्रमण का हथियार है, उससे मिटा देने हैं। पानी कारखाने में गया, लेकिन जब तक बर्फ नहीं बना है, तब तक परेशानी नहीं है। बर्फ हो जाने के बाद हाथ में नहीं रहता है।


  कुदरत की टेप में रिकॉर्ड होते हैं तेरे भाव


  ये टेपरिकॉर्डर और ट्रान्समीटर ऐसे तो कई साधन आजकल बन गए हैं। उनसे बड़े-बड़े लोगों को डर लगा ही रहता है कि कोई कुछ रिकॉर्ड कर लेगा तो? अब इसमें (टेप-मशीन में) तो शब्द टेप हो जाते हैं, इतना ही है। लेकिन इसमें मनुष्य की बॉडी-मन वगैरह सब टेप हो सकता है। लोगों को उसका ज़रा सा भी डर नहीं लगता। अगर सामनेवाला नींद में हो और आप कहो कि, ‘यह नालायक है।’ तो वह उसके अंदर टेप हो जाता है फिर वह उसे फल देता है। इसलिए सोते हुए इंसान के बारे में एक अक्षर भी नहीं बोलना चाहिए क्योंकि सब टेप हो जाए, ऐसी यह मशीनरी है। अगर बोलना चाहो तो अच्छा बोलना कि, ‘साहब, आप बहुत अच्छे इंसान हैं।’ अच्छा भाव रखना, तो फल स्वरूप आपको सुख मिलेगा। लेकिन ज़रा सा भी गलत बोले, अंधेरेमें भी बोले या अकेले में बोले तो भी उसका फल कड़वे ज़हर जैसा मिलेगा। यह सबकुछ टेप हो जाता है इसलिए अच्छा टेप करवाओ।


  टेप होते ही तुरंत मिटा दो


  प्रश्नकर्ता :जिसे टेप नहीं करना है उसके लिए क्या रास्ता है?


  दादाश्री :कोई भी स्पंदन नहीं डालता है। सब देखते ही रहना है। लेकिन ऐसा होता नहीं है

  न!यह भी मशीन है और फिर पराधीन है। इसलिए हम दूसरा रास्ता बताते हैं कि टेप हो जाए तो तुरंत ही मिटा दो, तो चलेगा। यह प्रतिक्रमण, वह मिटाने का साधन है। इससे एकाध जन्म में बदलाव आ जाता है और सब बोलना बंद हो जाता है।


  प्रश्नकर्ता : शुद्धात्मा का लक्ष्य बैठने के बाद निरंतर प्रतिक्रमण चलते ही रहते हैं।


  दादाश्री : इसलिए आपकी ज़िम्मेदारी नहीं रहती। जो बोलते हो उसका प्रतिक्रमण हो जाए तो ज़िम्मेदारी नहीं रहेगी न! बोलना, लेकिन राग-द्वेष रहित बोलना। बोल दो तो तुरंत प्रतिक्रमण विधि कर लेना।


  मन-वचन-काया का योग, भावकर्म-द्रव्यकर्म-नोकर्म चतुरभाई तथा चतुरभाई के नामकी सर्व माया से भिन्न ऐसे ‘शुद्धात्मा’ का स्मरण करके कहना है कि, ‘हे शुद्धात्मा भगवान, मैंने ऐसा कह दिया, भूल (गलती) हो गई। इसलिए उसकी माफी माँगता हूँ। और वह भूल अब फिर से नहीं करूँगा, ऐसा निश्चय करता हूँ। ऐसी भूल फिर से नहीं करने की शक्ति दीजिए।’ ‘शुद्धात्मा’ को याद किया अथवा ‘दादा’ को याद किया और कहा कि, ‘यह भूल हो गई है।’ तो वह है आलोचना और उस भूल को धो डालना वह है प्रतिक्रमण और वह भूल वापस नहीं करूँगा, ऐसा निश्चय करना, वह प्रत्याख्यान है। यह ‘अक्रम विज्ञान’ है, इसलिए प्रतिक्रमण रखना पड़ा है।


  प्रतिक्रमण से बंधें खेद के स्टेशन


  प्रश्नकर्ता : मुझे नहीं कहना था फिर भी जो कह दिया, यह जो ‘कह दिया’ वह चंदूभाई का विभाग है और ‘ऐसा नहीं कहना चाहिए था,’ ऐसा जो कहता है, वह क्या आत्मा का विभाग है?


  दादाश्री : ठीक है। क्योंकि वह ज्ञान का विभाग है लेकिन चंदूभाई का विभाग आप जानते हो न?


  प्रश्नकर्ता : लेकिन ऐसा कह देने के बाद ऐसा लगता है हमने व्यर्थ ही कह दिया।


  दादाश्री : हाँ। अगर इतना भान हो जाए कि ऐसा नहीं कहना चाहिए, तो भी दाग़ छूट जाएगा।


  प्रश्नकर्ता : बाद में कहते हैं, ‘ऐसा कहने में फायदा नहीं है।’


  दादाश्री : कहने में फायदा न हो, फिर भी कह देते हैं। लेकिन कहने के बाद ‘यह गलत है’ ऐसा समझ में आ जाए तो भी बहुत हो गया। तो भी दाग नहीं लगेगा।


  प्रश्नकर्ता : इसके लिए बहुत ज़्यादा खेद रहता है कि हमसे ऐसा नहीं होना चाहिए।


  दादाश्री : बचपन में भी खेद रहता था?


  प्रश्नकर्ता : नहीं, कुछ नहीं।


  दादाश्री : तो फिर खेद कहाँ से आया? मुझे ऐसा लगता है कि यह स्टेशन तूने नया बनाया है। लेकिन खेद के स्टेशन बनाए किसने?


  प्रश्नकर्ता : आपके ज्ञान देने के बाद ऐसा हुआ है।


  दादाश्री : ऐसी बात है? अच्छा है!


  प्रश्नकर्ता : जो कह दिया उसके लिए प्रतिक्रमण करते रहें तो छूट सकते हैं न?


  दादाश्री : सौ-साल से पूरा कमरा खराब हो रहा हो, लेकिन दस दिन लेकर बैठ जाएँ और सब इकट्ठा करके लेप कर दें और ऊपर संगमरमर लगा दें, तो फिर सभी भूल मिट जाएगी न!


  प्रश्नकर्ता : हाँ, दादा।


  दादाश्री : बस, इतना ही।

  प्रतिक्रमण से व्यवहार शुद्धि


  प्रश्नकर्ता : प्रतिक्रमण करने के बाद हमारी वाणी बहुत ही अच्छी हो जाएगी? इसी जन्म में ही?


  दादाश्री : उसके बाद तो ओर ही प्रकार का होगा! हमारी वाणी अंतिम कोटि की निकलती है, उसका कारण प्रतिक्रमण ही है और निर्विवादी है, उसका कारण भी प्रतिक्रमण ही है। नहीं तो विवाद ही होता। सभी जगह विवादी वाणी होती है। व्यवहार शुद्धि बगैर स्याद्वाद वाणी नहीं निकल सकती। पहले व्यवहार शुद्धि होनी चाहिए।


  ऐसे कारणों का सेवन करेंगे तो सुधर जाएगा सब


  प्रश्नकर्ता : लेकिन इस जन्म में रटता ही रहे कि, ‘बस, स्याद्वाद वाणी चाहिए’ तो ऐसी वाणी हो जाएगी क्या?


  दादाश्री : लेकिन अगर समझकर ‘स्याद्वाद’ बोलेगा तब। वह खुद समझे ही नहीं और बोलता रहे या राग अलापता रहे तो कोई फायदा नहीं होगा।


  हम जब तय करें कि, ‘किसी को दु:ख न हो ऐसी वाणी बोलनी है, किसी धर्म को अड़चन न हो, किसी धर्म का प्रमाण आहत न हो ऐसी वाणी बोलनी चाहिए।’ तब वाणी अच्छी निकलेगी।


  स्याद्वाद वाणी की भूमिका कब उत्पन्न होती है? जब अहंकार शून्य हो जाए। पूरा जगत् निर्दोष दिखाई दे, किसी भी जीव का किंचित्मात्र दोष न दिखे, किसी का किंचित्मात्र धर्म का प्रमाण आहत न हो।


  प्रश्नकर्ता : लेकिन अगर हम ऐसा कहें कि ‘दादा की वाणी जैसी ही वाणी चाहिए’ तो?


  दादाश्री : ‘चाहिए’ ऐसा बोलने से कोई फायदा नहीं होगा न! वह तो, ऐसी वाणी की भावना करनी पड़ती है। वाणी तो फल है। बीज डालना है। किसी जीव को किंचित्मात्र दु:ख नहीं हो ऐसी वाणी बोलने की भावना करें तो वैसी ही टेप तैयार हो जाती है। ऐसी वाणी रिकॉर्ड हो जाती है। ‘हमारी भावना क्या है?’ इस पर से कोड वर्ड बनता है।


  यह ‘ज्ञान’ मिलने के बाद खुद को यह आशय सेट करना आ जाता है। ‘ज्ञान’ मिलने से पहले तो किसी आशय का भान ही नहीं होता न! इसीलिए किसी भी तरह का सेट हो जाता है। अब जैसा आशय सेट करेंगे वैसा मिलेगा।


  नए ‘कोड’ के अनुसार ‘इफेक्ट’


  प्रश्नकर्ता : नया कोड हो तो अगले जन्म में इफेक्ट देगा या इस जन्म में भी इफेक्ट देगा?


  दादाश्री : ये कुम्हार मटके बनाते हैं, उस मटके को भ_ी में पकाकर फिर एक घंटे बाद निकाल लेंगे, तो क्या होगा?


  अगले जन्म में सबकुछ अच्छा होगा, ऐसा आपने माना, इसीलिए तो आपको मुझ पर श्रद्धा आई, नहीं तो यहाँ बैठ कैसे पाते? इस जन्म में तो क्या होगा कि आपकी जिस कोडवाली भाषा है, वह पूरी हो जाएगी और फिर आपकी वैसी भाषा ही नहीं निकलेगी।


  प्रश्नकर्ता : तब फिर मौन हो जाना है?


  दादाश्री : मौन ही हो जाना है। मौन अर्थात् ऐसा मौन नहीं कि एक अक्षर भी नहीं बोलें। मौन अर्थात् व्यवहार के लिए ज़रूरी हो उतनी ही वाणी रहेगी। क्योंकि एक ही टंकी का भरा हुआ माल, वह खाली तो होना ही है।


  वाणी बोलते समय जागृति


  प्रश्नकर्ता : वाणी बोलते समय किस प्रकार की जागृति रखनी चाहिए?

  दादाश्री : जागृति ऐसी रखनी है कि ‘ये बोल बोलने से किस-किसका प्रमाण किस प्रकार से आहत हो रहा है’, उसे देखना है।


  सामनेवाले का दिल बैठ जाए, ऐसा बड़ा पत्थर मारें, तो उस समय अपनी जागृति उड़ ही जाएगी! छोटा पत्थर मारें तो जागृति नहीं जाएगी। यानी पत्थर छोटा हो जाएगा, तब वह जागृति आएगी।


  प्रश्नकर्ता : तो हम पत्थर किस तरह छोटा करें?


  दादाश्री : प्रतिक्रमण से!


  प्रश्नकर्ता : टेप हो चुकी वाणी कैसे बदल सकते हैं?


  दादाश्री : अगर आप सिर्फ ज्ञानी से आज्ञा लेकर मौनव्रत धारण करो, तो उसका उपाय है। वर्ना वह तो कुदरत को बदलने जैसी चीज़ है। इसलिए ‘ज्ञानीपुरुष’ से आज्ञा लेकर करें, तो ‘ज्ञानीपुरुष’ जोखिमदार नहीं बनते और जोखिमदारी यों ही बीच में ही खत्म हो जाती है। यानी यही एक उपाय है।


  जितना मौन धारण करोगे, उतना ही बुद्धि बंद होगी। जब मौन हो जाओगे तब माना जाएगा कि जगत् को समझ लिया।


  ‘गलत (उल्टा) बोल’ खुद को ही पहुँचता है


  इस दुषमकाल में वाणी से ही बंधन है। सुषमकाल में मन से बंधन था। इसीलिए किसी के लिए एक अक्षर भी नहीं बोलना चाहिए। शब्द बोलना का मतलब तो जोखिमदारी है। किसी को गलत कहना, वह अपने आत्मा पर धूल उड़ाने के बराबर है। उल्टा सोचने से भी खुद पर ही धूल उड़ती है, इसीलिए इस उल्टे का आपको प्रतिक्रमण करना है, तो उससे छूटा जा सकेगा।


  हमें जैसा पसंद आए, वैसा बोलना चाहिए। प्रॉजेक्ट ऐसा बनाओ कि आपको अच्छा लगे। ये सब आपका ही प्रॉजेक्शन है। इसमें भगवान की कोई दखल नहीं है। किसी पर डालो तो अंत में सारी वाणी आप पर ही आती है। इसीलिए ऐसी शुद्ध वाणी बोलो कि शुद्ध वाणी ही आप पर भी आए।


  हम किसी से भी ‘तू गलत है’, ऐसा नहीं कहते। चोर को भी गलत नहीं कहते। क्योंकि उसके व्यू पोइन्ट से वह सही है। हाँ, चोरी करने का फल क्या मिलेगा, ये हम उसे ‘जैसा है वैसा’ समझा देते हैं।


  जो आपको पुसाए वही उधार देना


  आपको क्या पुसाता है, वह आप औरों को दो। इस बात में कोई गुनाह है? नियम समझ में आए, ऐसा नहीं है?


  व्यवहार का अर्थ क्या है? देकर लो, या फिर लेकर दो, वह व्यवहार है। ‘मैं’ किसी को देता भी नहीं और ‘मैं’ किसी का लेता भी नहीं हूँ। मुझे कोई देता भी नहीं। ‘मैं’ मेरे स्वरूप में ही रहता हूँ।


  व्यवहार इस प्रकार बदलो कि हमें देकर लेना है। यानी वापस देने आए उस घड़ी यदि पुसाता हो तो ही देना। ‘वीतराग’ क्या कहते हैं? ‘तुझे मार खानी हो तो मार कर आ। तुझे निंद्य बनना हो तोनिंदा कर।’


  निंदा करके करते हैं जोखिमभरा व्यापार


  व्यापारियों ने तो तरह-तरह की बहुत मिलावटें की है। फिर जब लोग उनकी निंदा कर रहे थे न तब मैंने कहा कि ‘निंदा मत करना, उनकी टिकट आ चुकी है।’ ये जो दो पैर हैं न उनके बजाय चार पैरोंवाला रिज़र्वेशन हो चुका है। उनकी निंदा करके क्या मिलेगा?


  अर्थात् इस तरह (निंदा करके) चार गतियों में भटकते रहते हैं। एक घंटे की निंदा करके इंसान

  पशुओं की योनि में आठ बार जाने का आयुष्य बाँध लेता है। निंदा करना जोखिमभरा व्यापार है।


  किसी की निंदा करने का हमें राइट नहीं है यह करार के विरुद्ध किया कहलाएगा। उनके दुर्गुण धो दें, हम कोई ऐसे मूर्ख नहीं है। अपने घर के कपड़े ही नहीं धोए जाते तो किसी और के कपड़े कहाँ से धो दें?


  यानी किसलिए जीते हैं उस पर आधार है। लोगों की निंदा करने, लोगों की बदबोई करने। मैं तो सब जानता हूँ। इसीलिए आपको और भी जीना हो तो हर्ज नहीं है। एक व्यक्ति ने भगवान से पूछा कि, ‘जो नींद में हो वह ज़्यादा अच्छा है या जागता इंसान अच्छा है?’ तब कहा, कि ‘जो लोगों को दु:ख नहीं देता और सुख देता है वह जागता अच्छा और जो दु:ख देता है उसका सोते रहना ही अच्छा,’ सोता ही रहेगा न! कैसा काम कर रहा है, उस पर आधार है।


  जिसे नहीं दिखता, उसकी टीका नहीं करनी चाहिए


  खुली आँखों से सो रहे हैं यानी आँखों से दिखाई नहीं देता, आँखें होने के बावजूद भी दिखाई नहीं देता। अब जिसे दिखाई देता है उसे क्या उसकी टीका करनी चाहिए जिसे दिखाई नहीं देता?


  प्रश्नकर्ता : नहीं, टीका करनी ही नहीं चाहिए।


  दादाश्री : क्यों नहीं?


  प्रश्नकर्ता : जिसे दिखाई ही नहीं देता तो टीका क्या करनी दादा?


  दादाश्री : हाँ। उस बेचारे को दिखाई ही नहीं देता है। उसकी टीका हम कहाँ करे? जिसे दिखाई देता है उसे उसकी टीका नहीं करनी चाहिए और फिर जिसे दिखाई नहीं देता वह देखनेवाले को धक्का मारता है कि आप कहाँ से आए बड़े? इतने दिनों से हम चल रहे हैं, हमें तो कोई चोट नहीं लगती कभी अगर गड्ढे में गिर जाएँ तो घुटने छिल जाते हैं। कोई नदियाँ-वदियाँ बीच में नहीं आतीं। और हम शोर मचाते हैं कि ‘अरे! बड़ी-बड़ी नदियाँ बीच में हैं और पुल) टूट गए हैं।’ इसीलिए वह तैश में आ जाता है कि आप कहाँ से आए बड़े? हम जो दिखाते हैं उसे वे आँखों से देख नहीं पाते इसीलिए वे नहीं सुनते। अंधे लोगों की तो भरमार है, उनके शुद्धात्मा देख लेने हैं और समभाव से निकाल करना है।


  वैष्णव जन तो तेने रे कहिए...


  प्रश्नकर्ता : जब मैं पढ़ रहा था तो उसमें ऐसा आता था कि, ‘वैष्णव जन तो तेने रे कहिए जे पीड़ पराई जाने रे, सकल लोकमा सहुने वंदे निंदा न करे केनी रे।’ नरसिंह मेहता ने कहा है न कि वैष्णव निंदा नहीं करते।


  दादाश्री : हाँ। वैष्णव किसी की निंदा नहीं करते। वास्तव में नियम क्या है? कि जो निंदा करता है उसके खाते में डेबिट होता है और जिसकी निंदा करते हैं उसके खाते में क्रेडिट होता है। आपको अगर करनी हो तो करना, उसमें कोई बात नहीं है।


  प्रश्नकर्ता : लोगों की निंदा करने की हमारी


  जो आदते हैं, उन्हें हमारे खुद के अहंकार से दूर कर देना चाहिए न?


  दादाश्री : सही बात है।आप जिसकी निंदा करोगे, नियम से वहाँ उसको ज़रूर फायदा होगा ही। गुणगान करोगे न तो आपको फायदा होगा और उसे नुकसान नहीं होगा।


  प्रश्नकर्ता : बुद्धिशाली इंसान के तौर पर मेरे मन में ऐसा होता था कि नरसिंह मेहता ने एक ही बात दो बार क्यों लिखी है। लेकिन आज आपके पास से खुलासा मिल गया।

  दादाश्री : सावधान कर दिया आपको, वे कहते हैं कि निंदा रोग है... समझ में आया न?


  प्रश्नकर्ता : (निंदा करने में) नेगेटिव भी बताया और वंदन करने से उसका पॉज़िटिव हो जाता है, ऐसे दोनों चीज़ें उन्होंने बताई।


  दादाश्री : पॉज़िटिव हो जाता है और वंदन करने से उसका नुकसान नहीं होता और हमारा फायदा होता है।


  हिताहित का भान खो देता है निंदा करके


  (यह तो) जीव को ज़रा सा भी भान नहीं है। खुद के हित का ज़रा सा भी भान नहीं है। शास्त्रकारों ने कहा है कि जगत् के लोगों को हिताहित का भान नहीं है और खुली आँखों से सो रहे हैं। शास्त्रकारों से अगर हम पूछें कि ‘क्या साहब आप सबकी निंदा करते हैं?’ ‘निंदा नहीं करते, खुली आँखों से सो रहे हैं,’ कहेंगे। खुद का ही अहित कर रहे हैं। बेचारा एक तो यह नहीं जानता कि खुद को फायदा नहीं हो रहा है और ऊपर से सामनेवाले को गाली देकर लगभग चालीस रुपये का नुकसान करता है। देखो न, जान-बूझकर नुकसान उठाते हैं।


  अपना मोक्षमार्ग है। हमें किसी की निंदा में नहीं पड़ना चाहिए, लोग भले ही हमारी निंदा करें, उन्हें छूट है, कोई हर्ज नहीं है। किसी की निंदा में न पड़कर अगर हमारी निंदा कोई करे तो उस पर शांति से सोचना चाहिए।


  प्रश्नकर्ता : जमा कर लेनी है।


  दादाश्री : हं। उस बेचारे की कमज़ोरी है न! ऐसा तो इस काल में ही शुरू हुआ है, खंडन-मंडन! निरंतर खंडित होते रहना है। पूरे दिन अकुलाहट कलह। ‘किसी की ज़रा सी भी टीका करना केवलज्ञान में बाधक है। अरे, आत्मज्ञान में भी बाधक है।’ ये (अक्रम का सिलसिला) तो कुदरती तौर पर चल पड़ा है तो अपना काम निकाल लेना है।


  करार के भय से सतर्क रहना


  यह अक्रम विज्ञान है, इसीलिए सतर्क रहना है। इतना ध्यान रखना है कि चलते-फिरते जीव के साथ फिर से करार न बंध जाए। बाकी पकौड़े जितने भी खाने हों उतने खाना, जलेबी जितनी खानी हों उतनी खाना। अन्य सबकुछ, श्रीखंड खाना हो उतना खाना। आपको सारी छूट है। जैसे कपड़े पहनने हों वैसे पहनना, जितनी साड़ियाँ पहननी हों उतनी पहनना लेकिन इतना ध्यान रखना कि चलते-फिरते जीव के साथ फिर से करार न हो जाए। शायद ऐसा हो भी जाएगा। भूल तो होगी ही, पूर्व का अभ्यास है न! इसीलिए। हमें उन्हें कहना है कि ‘चंदूभाई, दादा का ज्ञान प्राप्त करने के बाद आपने ऐसा क्यों किया? अब माफी माँग लो’ ‘ऐसा क्यों किया,’ बस इतना ही कहना है।


  सिर्फ इतना ही भय स्थान है, और कुछ नहीं। किसी को देखकर हमें द्वेष हो जाए, किसी लँगड़े व्यक्ति को देखकर हमें उसकी टीका करने का मन करने लगे, ऐसा हम कैसे कर सकते हैं? किसी जीव को हम से किंचित्मात्र दु:ख न हो। बस इतना करार न बंध जाए इतना ध्यान रखना है।


  दादा भगवान की टीका का परिणाम क्या?


  यह टीका करने जैसी चीज़ नहीं है क्योंकि अगर मैं खुद दादा भगवान बन बैठा होता तो टीका करते। लेकिन दादा भगवान तो भगवान हैं। अब अगर उनकी टीका करनी हो तो आपको जोखिम है। मैं तो भगवान का भक्त बन बैठा हूँ। और फिर मैं भी (अंदरवाले को नमस्कार) करता हूँ। (नमस्कार) यानी टीका करने जैसी चीज़ नहीं है। वर्ना तो यहाँ एक टीका करेगा न तो नर्क का अधिकारी बनेगा, ऐसा है यह। अब तक यह बताया नहीं था, अब बता रहे हैं। अब लोगों की समझ में आ रहा है, वर्ना टीका किए बगैर रहते

  नहीं न। अपने लोग तो अक्ल के बोरे हैं, टीका किए बगैर नहीं रहते। सुल्टा (सही) न आए लेकिन उल्टा (गलत) तो आता ही है। और भगवान महावीर ने ही कहा था कि इस काल में जो जीव आए हैं वे ऐसे हैं कि जिन्हें चारों आरे (कालचक्र का बारहवाँ हिस्सा) में छान नहीं पाए ऐसा माल बचा है और उन्हें हमने पूर्व विराधक नाम दिया है। विराधना करते-करते ही आए हैं, और वह सामान बच गया है। अब अंतिम छलनी दी है जितने छन जाएँ उतने। क्योंकि वे सभी किस प्रकार छनेंगे? बड़े कंकर के साथ मिट्टी लगी होती है न उस मिट्टी के साथ फिर बारीक रेत चिपकी होती है तो सख्त गर्मी से रेत अलग हो गई। इसीलिए अब छलनी से छानेंगे तो थोड़ी बहुत अलग हो जाएगी। फिर राम तेरी माया।


  भावना करके बनो तद्रूप


  ये तो, भावनाएँ करनी हैं। अभी और एक जन्म तो शेष रहा है न, तो ये भावनाएँ फल देंगी। तब तो आप भावनारूप ही हो गए होंगे। जैसी भावनाएँ लिखी हुई हैं वैसा ही वर्तन होगा, लेकिन अगले जन्म में! बीज अभी बोया है इसलिए आप कहो कि ‘लाओ, उसे भीतर से कुरेदकर खा जाएँ।’ तो वह नहीं चलेगा।


  प्रश्नकर्ता : परिणाम इस जन्म में नहीं, अगले जन्म में आएगा?


  दादाश्री : हाँ, अभी एक-दो जन्म शेष रहे हैं। इसलिए ये बीज बोते हैं, कि अगले जन्म में ‘क्लिअर’ (स्वच्छ) हो जाएँ। यह तो जिसे (अच्छे) बीज बोना है उसके लिए है।


  ये कलमें तो सिर्फ बोलनी ही हैं। प्रतिदिन भावना ही करनी है। इससे तो बीज बोना है। बोने के बाद जब फल प्राप्त होगा है, तब देख लेना है। तब तक खाद डालते रहना है।


  अर्थात् ये नौ कलमें क्या कहती हैं? ‘हे दादा भगवान! मुझे शक्ति दीजिए।’ अब लोग क्या कहते हैं? ‘इनका तो पालन नहीं किया जा सकता।’ लेकिन ये करने के लिए नहीं हैं। अरे, नासमझी की बातें क्यों करते हो! इस संसार में सभी ने कहा कि, ‘करो, करो, करो’। अरे, करना है ही नहीं है, समझना ही है। और फिर ‘मैं ऐसा नहीं करना चाहता और (ऐसा जो हो गया) उसका मैं पछतावा करता हूँ’। ऐसे ‘दादा भगवान’ के पास माफी माँगनी है। अब ‘यह नहीं करना है’ ऐसा कहा न, वहीं से आपका अभिप्राय अलग हो गया। फिर भी अगर करे तो उसमें हर्ज नहीं है। लेकिन अभिप्राय अलग हुआ कि छूटा! यह मोक्षमार्ग का रहस्य है, वह जगत् के लक्ष्य में होता नहीं न!


  प्रश्नकर्ता : लोग ‘डिस्चार्ज’ में ही परिवर्तन चाहते हैं, परिणाम में ही परिवर्तन लाना चाहते हैं ये लोग?


  दादाश्री : हाँ। अर्थात् जगत् को यह लक्ष्य मालूम ही नहीं है, इसकी समझ ही नहीं है। मैं उसे अभिप्राय से मुक्त करना चाहता हँू। अभी ‘यह गलत है’ ऐसा आपका अभिप्राय हो गया। क्योंकि पहले ‘यह सही है’ ऐसा अभिप्राय था और इसलिए संसार खड़ा रहा है और अब ‘यह गलत है’ ऐसा अभिप्राय


  हो गया, तो मुक्त हो जाएगा। अब यह अभिप्राय किसी भी संयोग में फिर बदलना नहीं चाहिए!


  खुद की गैरजिम्मेदारी से अटका है मोक्ष


  वातावरण में सारे परमाणु ही भरे पड़े हैं। इसीलिए तो हम कहते हैं कि किसी की निंदा मत करना। किसी को गलत कहा तो अपने आत्मा पर धूल डालने के बराबर है। अपने जोखिम का भान ही नहीं है। इसलिए गैरजिम्मेदारीवाला मत बोलना, गैरजिम्मेदार वर्तन मत करना और सब पॉज़िटिव लेना। किसी का भला करना चाहो तो करना। लेकिन


  (पृ. २५)


  बुरे में मत पड़ना और बुरा मत सोचना। किसी का बुरा मत सुनना, बहुत जोखिमदारी है। इतने बड़े जगत् में, मोक्ष तो खुद के भीतर ही पड़ा है, लेकिन मिलता नहीं है! और न जाने कितने ही जन्मों से भटक रहे हैं!भूल मिटानी पड़ेगी भूल के साथ मोक्ष में नहीं जा सकते।


  ज्ञान से समझकर अब अपना काम निकाल लो


  जो पराया है उसे अपना बनाने गए इसीलिए सारी मुसीबतें खड़ी हो गई हैं। कहने के बजाय नहीं कहने में ज़्यादा फायदा है। कहने में फायदा नहीं है। कहने से तो बल्कि ज़्यादा करेंगे और जो कहेंगे उससे विपरीत करेंगे इसीलिए टीका किसी की भी मत करना। अगर सामनेवाला व्यक्ति अपने कहे से उल्टा करे तो इस पर से हमें समझ जाना चाहिए कि हम अपना हिसाब ऐसा ही लेकर आएँ हैं, इसीलिए हमें ममता, मत, खिंचाव या आग्रह नहीं रखना है।


  हमें व्यक्तिगत बात तक जाने की ज़रूरत नहीं है। किसी भी इंसान की व्यक्तिगत बात करने का मतलब ही नहीं है न। यह तो, साधारण...सामान्य भाव से बात समझने की ज़रूरत है, व्यक्तिगत् तो निंदा कहलाती है। निंदा करने का समय हमारे पास होना ही नहीं चाहिए। यह तो अधोगति में जाने की निशानी है।


  इसलिए फुरसत के समय ‘दादा भगवान’ से हमें शक्ति माँगते रहना है। कर्कश वाणी निकले, निंदा, टीका हो जाए तो उसकी प्रतिपक्षी शक्ति माँगना कि ‘मुझे शुद्ध वाणी बोलने की शक्ति दीजिए, स्याद्वाद वाणी बोलने की शक्ति दीजिए, मुदु-ऋजु भाषा बोलने की शक्ति दीजिए,’ ऐसा माँगते रहना। स्याद्वाद वाणी यानी किसी को दु:ख न हो ऐसी वाणी।


  पॉज़िटिव मन बनाए भगवान


  प्रश्नकर्ता : हमारी वाणी आपके जैसी, हमारी वाणी कषाय रहित कब होगी?


  दादाश्री : आपके जो सारे नेगेटिव शब्द हैं, उन्हें बोलना बंद कर देंगे तब, क्योंकि हर एक शब्द अपने गुण पर्याय सहित होता है।


  हमेशा पॉज़िटिव बोलो। अंदर आत्मा है, आत्मा की हाज़िरी है, इसीलिए पॉज़िटिव बोलो। पॉज़िटिव में नेगेटिव नहीं बोलना चाहिए। किसी के पॉज़िटिव का नेगेटिव बोलें तो वह गुनाह है और पॉज़िटिव में नेगेटिव बोलते हैं इसीलिए ये सब मुसीबतें खड़ी हो जाती हैं। ‘कुछ भी नहीं बिगड़ा’ ऐसा बोलते ही अंदर कितना परिवर्तन हो जाएगा इसीलिए पॉज़िटिव बोलो।


  सालों बीत गए लेकिन मुझे ज़रा-सा भी नेगेटिव नहीं हुआ है। किसी भी संयोग में ज़रा सा भी नेगेटिव नहीं हुआ है। अगर लोगों का मन पॉज़िटिव हो जाए तो भगवान ही बन जाएँगे। इसीलिए लोगों से कहता हूँ कि समभाव से निकाल करके नेगेटिव छोड़ते जाओ तो फिर पॉज़िटिव तो अपने आप ही रहेगा। व्यवहार में पॉज़िटिव और निश्चय में पॉज़िटिव भी नहीं और नेगेटिव भी नहीं।


  जय सच्चिदानंद

PREAMBLE

